ТАНИЛЦУУЛГА

Хүнсний тухай хуульд өөрчлөлт оруулах тухай хуулийн төслийн тухай

Хувиргасан амьд организмаас гаралтай хүнс хүний биед ямар нэгэн сөрөг нөлөө үзүүлэхгүй гэдэг нь бүрэн батлагдаагүй бөгөөд эрдэмтдийн үзэж буйгаар хорт хавдар, харшил үүсгэх аюултай, сөрөг нөлөө үзүүлэх магадлал өндөр, үр нөлөө нь урт хугацааны дараа илэрдэг тул баттай тодорхойлох боломжгүй байна. 

Дэлхийн улс орнууд хувиргасан амьд организмаас гаралтай хүнс хэрэглэхээс татгалзаж, сүүлийн арав гаруй жилийн хугацаанд хууль тогтоомждоо энэ талаарх зохицуулалтыг оруулж, хүнсний стандарт, хяналтаа сайжруулсаар байна. Тухайлбал 2014 онд ОХУ-ын Ерөнхий сайд Д.Медведев “Орос улс бүх төрлийн хувиргасан амьд организмаас гаралтай бүтээгдэхүүн импортлохоос татгалзах болно” хэмээн мэдэгдсэн бол 2016 оны 07 дугаар сард ОХУ-ын ерөнхийлөгч В.И.Путин Хувиргасан амьд организмаас гаралтай малын тэжээлийн импортыг хоригложээ. 

Монгол Улсад хувиргасан амьд организмаас гаралтай хүнсний стандартыг батлаагүй, сүүлийн жилүүдэд энэ төрлийн бүтээгдэхүүнийг газар тариалангийн салбарт ихээр ашиглаж байгаа нь ургац хураалтад сөргөөр нөлөөлж байна. Мөн хүн амын эрүүл мэндийн өвчлөл нэмэгдэх болсон шалтгааны нэг нь баталгаагүй, генетикийн өөрчлөлтөд орсон хүнсийг хэрэглэж байгаа явдал юм. Иймд энэ талаарх хууль эрх зүйн орчныг сайжруулах, шинэчлэх зайлшгүй шаардлагатай гэж үзэж байна. 

Энэхүү хуулийн төслийг боловсруулахдаа Европын холбоо болон бусад улсын хууль тогтоомж, хүнсний стандартын талаар судалж, түүнд тулгуурлан боловсруулсан болно. 

Хуулийн төсөл 3 зүйлтэй бөгөөд 1, 2 дугаар зүйлд хувиргасан амьд организмаас гаралтай хүнсний түүхий эд, бүтээгдэхүүн үйлдвэрлэхийг хориглож, импортод хяналт тавих, 3 дугаар зүйлд хууль хэрэгжиж эхлэх хугацааг тогтоох юм. 

Хуулийн төсөлтэй холбогдуулан Хүнсний бүтээгдэхүүний аюулгүй байдлыг хангах тухай хуульд нэмэлт, өөрчлөлт оруулах тухай хуулийн төслийг боловсруулж дагалдуулсан болно.

Энэхүү хуулийн төсөл батлагдсанаар Монгол улсын хүнсний аюулгүй байдлыг ханган хүн амын эрүүл мэндийг хамгаалах, дэмжих таатай орчин бүрдэх юм. 

